
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চিত্রাঙ্গদা


পার্শ্বে পড়ি। যামিনীর নর্ম্মসহচরী

যদি হয় দিবসের কর্ম্মসহচরী,

সতত প্রস্তুত থাকে বামহস্তসম

দক্ষিণ হস্তের অনুচর, সে কি ভালাে

লাগিবে বীরের প্রাণে?




অৰ্জ্জুন




    বুঝিতে পারিনে

আমি রহস্য তােমার। এতদিন আছি,

তবু যেন পাইনি সন্ধান। তুমি যেন

বঞ্চিত করিছ মােরে গুপ্ত থেকে সদা;

তুমি যেন দেবীর মতন, প্রতিমার

অন্তরালে থেকে, আমারে করিছ দান

অমূল্য চুম্বন রত্ন, আলিঙ্গন সুধা;

নিজে কিছু চাই না, লহ না। অঙ্গহীন

ছন্দোহীন প্রেম প্রতিক্ষণে পরিতাপ

জাগায় অন্তরে। তেজস্বিনী, পরিচয়

পাই তব মাঝে মাঝে কথায় কথায়।

তা'র কাছে এ সৌন্দর্যরাশি, মনে হয়

মৃত্তিকার মূর্ত্তি শুধু, নিপুণ চিত্রিত

শিল্প যবনিকা। মাঝে মাঝে মনে হয়

তােমারে তােমার রূপ ধরিতে পারে না

আর, তাই সদা কাঁপিতেছে টলমল

